
ЎЗБЕКИСТОН РЕСПУБЛИКАСИ НОМИДАН
Ҳ У К М

2021 йил 19 август куни, жиноят ишлари бўйича Тошкент шаҳар Олмазор туман суди, Олмазор тумани “Олтинсой” М.Ф.Й. биносида, очиқ сайёр суд мажлисида, судья Ж.Нажимовнинг раислигида, судья ёрдамчиси Р.Жамоловнинг котиблигида, тарафлардан давлат айбловчиси Тошкент шаҳар Олмазор туман прокурорининг катта ёрдамчиси М.Комилов, судланувчи А.А.Ахмедов ва унинг адвокати Б.Джураевнинг иштирокида, Ахмедов Абдулло Абдулатиф ўғлига оид 1-1008-2105/321 сонли жиноят ишини кўриб чиқди. Иш ҳужжатларига кўра:
Ахмедов Абдулло Абдулатиф ўғли (Aхmedov Abdullo Abdulatif o‘g‘li), 1991 йил 29 июлда Тошкент шахрида туғилган, миллати ўзбек, Ўзбекистон Республикаси фуқароси, маълумоти ўрта-махсус, оилали 3 нафар фарзанди бор, вақтинча ишсиз, муқаддам судланган, жиноят ишлари бўйича Тошкент шаҳар судининг 
2016 йил 25 июлдаги ҳукмига кўра Ўзбекистон Республикаси ЖКнинг 216-моддаси билан энг кам ойлик иш ҳақининг 50 баравари миқдорида 5.920.000 сўм жарима жазоси тайинланган, жарима тўлиқ тўланган (судланганлик ҳолати тугалланган), Тошкент шаҳар, Олмазор тумани, Қора-қамиш 1/1 даҳаси, 22-уй, 28-хонадонда яшайди, иш бўйича “муносиб хулқ атворда бўлиш ҳақида тилхат” эҳтиёт чораси қўлланилган, 

Ўзбекистон Республикаси ЖК 241-моддасининг 1-қисми билан айбланган.

Суд, судланувчининг кўрсатувларини тинглаб, жиноят иши ҳужжатларини ўрганиб чиқиб, ишда мавжуд бўлган далилларга баҳо бериб, қуйидагиларни

А Н И Қ Л А Д И:
А.Ахмедов 2019 йилнинг июнь ойидан 2020 йилнинг февраль ойи охирига қадар бўлган вақт оралиғида Тошкент шаҳри, Олмазор туманида жойлашган “Мерос” чойхонасида ва бошқа турли манзилларда радикал “Салафийлик” диний экстремистик оқим фаолиятида иштирок этгани учун ЖКнинг 2442-моддаси 1-қисми билан судланиб, ҳозирда озодликдан маҳрум қилиш ва бошқа жазоларни ўтаётган Ибрагимов Сардор Абдукахарович, Ризаматов Абдул Қуддус Хурсандали ўғли, Рихсиллаев Сардор Саъдулла ўғли, Икромжонов Шоҳрухжон Фарходжон ўғли, Мухамедов Хуршид Жамшид ўғли, Рахимов Фурқат Хаитович ва Қозоғистон Республикаси фуқаролари “Асад Абу Сумайя”, “Ержан” ва бошқа қозоқ миллатига мансуб шахсларнинг радикал “Салафийлик” диний экстремистик оқим фаолиятининг жамоат кўринишидаги йиғилишларида бўлиб, 2020 йил 22-24 февраль кунлари у танишлари С.Ибрагимов, А.Ризаматов, С.Рихсиллаевлар билан Қозоғистон Республикасининг Чимкент шаҳрига бориб, у ерда “Асад Абу Сумайя” ва бошқа қозоғистонлик ушбу оқим тарафдорларининг жамоат йиғинида қатнашиб, уларнинг мазкур оқим фаолияти юзасидан ўзаро диний муҳокама қилиши, ғоя ва қарашларини қўллаб-қувватлаб, “Салафийлик” экстремистик, фундаменталистик оқими фаолиятида иштирок этишидан хабардор бўлиб, уларнинг тайёрланаётган ва содир этилган ўта оғир жинояти ҳақида у аниқ билгани ҳолда мазкур жиноят фош этилгунга қадар бирон-бир ҳуқуқни муҳофаза қилувчи органларга хабар бермаган.
Судланувчи Ахмедов Абдулло Абдулатиф ўғли суд мажлисида айбига тўлиқ иқрор эканлигини билдириб, яъни у намозни асосан Тошкент шаҳар Олмазор туманида жойлашган “Хасти Имом” масжидида ўқиб келишини, “Хасти Имом” масжидига чиқиб туриши давомида тахминан 2015 йилда Ибрагимов Сардор исмли бола билан танишганлигини, у билан масжиддан чиқишда йўли бир бўлганлиги учун ўзаро гаплашиб кетиб танишганлигини ундан кейин аста-секин ушбу масжидда Ризаматов Абдул Қуддус билан танишганлигини, шундан сўнг, у юқоридаги танишларидан Абдул Қуддус, Ибрагимов Сардорлар билан биргаликда 2018 йилдан бошлаб “Ат-термизий” жомеъ масжидида “ҳуфтон” намозини ўқиб чиққанидан сўнг, масжид олдида йиғилиб “Салафийлар” оқими ғоявий раҳнамолари “Дилмурод Абу Мухаммад” ва бошқа диний мавзулар ҳақида ўзаро фикрлашиб, баъзан “Салафийлик” оқими ғоялари ҳақида ҳам ва бошқа фиқҳий мавзуларда гаплашиб келганлигини, 2019 йил декабрь ойи охирларида Қозоғистонлик меҳмонлар учун жамоат аъзолари йиғилишини Мухамедов Хуршид исмли боланинг яшаш уйида бўлганини, унга ким хабар берганлигини эслай олмаслигини, у ерга бир ўзи борганлигини, Х.Мухамедовнинг уйида тахминан 20 нафар киши бўлганлигини, у танийдиганлардан С.Ибрагимов, С.Рихсиллаев, Ойбек ака, А.Ризаматов, Қозоғистонлик Эржан ва Асад Абу Сумая, ўша ерда танишганлари 1996 йилда туғилган, “Имрон” тахаллусли ҳижомачи Икромжонов Шоҳрухжон Фарходжон ўғли, 1997 йилда туғилган Абдурахимов Анваржон Абдунаби ўғли, Х.Мухамедовнинг укаси Мухамедов Ойбек ва яна 4 нафар Қозоғистонлик болалар бўлганлигини, у ерда Х.Мухамедов у танимаган 4 нафар болалардан биттасига ўзига ўхшаган болалар намоз ўқимаган одамларни кофирга чиқариш, демократия давлатида Конституцияга асосланиб ҳукм қилган Президентларни кофирга чиқариш, яъни такфирчилар жамоасини нотўғрилигини айтса, уни “Мадхалий”чи деб, уни устидан кулишаётганини сўраганида у подшоларга бирданига ҳукм чиқариш, кофирликда айблаш тўғри эмаслигини, намоз ўқимаганини ҳам бирданига кофир дейишда ихтилоф бор, бу такфирчиларни йўли экани тўғрисида муҳокамалар бўлганлигини, шу билан бирга Муҳаммад Ибн Абдулваҳҳобнинг “Тўрт Қоида” китоби ва ундаги фикрлар тўғрисида муҳокама қилиб ўтирганлигини, кейин такфирчилар ҳақида гаплашмасдан, мавзу илм олиш, унга амал қилиш, “Дилмурод Абу Мухаммад”ни маърузаларни эшитиш ва ўрганиш ҳақида ўзаро фикрлашиб ўтирганлигини, 2020 йил 22 февраль куни С.Ибрагимов, С.Рихсиллаев, Ойбек ака, А.Ризаматовлар билан бирга Асад Абу Сумаянинг таклифига кўра Қозоғистон Республикаси Чимкент шаҳрига бориб, у ердан 24 февраль куни уйига қайтиб келганини, бундан ташқари у ўзининг танишлари томонидан Олмазор туманида жойлашган Мерос чойхонасида ташкил этилган жамоат йиғилишларида бир неча маротаба иштирок этганлигини, у ҳам “Салафийлар”нинг ғоя ва ақидаларига эътиқод қилганлигини ва уларни қўллаб қувватлаганлигини, ҳозирги кунда қилган иши нотўғри эканлигини англаганлигини, бундай ҳолат бошқа қайтарилмаслигини, агарда яна шунга ўхшаш ҳолатлар ва жамоат йиғилишари бўлаётганлигини билса дарҳол ХМҚО ходимларига хабар беришини бу каби жиноятларни бошқа яширмаслигини, қилган ишидан чин кўнгилдан пушаймондалигини билдириб, суддан енгиллик беришни сўради.
Суд, А.Ахмедовнинг айби ўзининг суд мажлисида айбига тўлиқ иқрорлик ва чин кўнгилдан пушаймонлик билдириб берган кўрсатувидан ташқари, судда тўпланган қуйидаги далиллар, яъни:

судга келтиришнинг имкони бўлмаган гувоҳ А.Ризаматовнинг дастлабки тергов жараёнида берган ва суд мажлисида ўқиб эшиттирилган, у муқаддам “Салафийлик” оқими раҳнамолари томонидан бўлган даъват ва чиқишларни тарқатиб тарғиб қилганлиги учун жиноий жавобгарликка тортилганлиги, жазони ўтаб чиққанидан кейин ҳам “Салафийлик” оқими тарафдорларини эшитиб улардан ўрганган нарсаларини танишларига айтиб берганлиги учун жиноий жавобгарликка тортилганлиги, йиғилишларда А.Ахмедов фаол бўлмаганлиги, у йиғилишларда бир неча маротаба иштирок этганлиги ҳақидаги кўрсатувлари, шунингдек юзлаштириш баённомалари ҳамда жиноят ишида тўпланган бошқа далиллар билан исботланган деб ҳисоблайди.
Суд, А.Ахмедовнинг жиноий ҳаракатлари квалификациясини муҳокама қилиб, унинг ҳаракатлари Ўзбекистон Республикаси ЖКнинг 241-моддаси 
1-қисми билан тўғри квалификация қилинган деб ҳисоблайди.
Суд, судланувчи А.Ахмедовга нисбатан жазо тайинлашда Ўзбекистон Республикаси ЖКнинг 55, 56-моддалари талаблари ҳамда Ўзбекистон Республикаси Олий суди Пленумининг 2006 йил 3 февраль кунги “Судлар томонидан жиноят учун жазо тайинлаш амалиёти тўғрисида”ги 1-сонли Қарорининг талабларига риоя қилиб, унинг қилмишидан пушаймонлигини, айбига тўлиқ иқрорлигини ЖКнинг 55-моддасида назарда тутилган жазони енгиллаштирувчи ҳолатлар сифатида эътироф этиб, жазони оғирлаштирувчи ҳолатлар мавжуд эмаслигини, жиноятнинг оғирлик даражаси ва хусусиятини инобатга олиб, унга нисбатан модда санкциясида назарда тутилган мажбурий жамоат ишлари жазосини тайинлашни лозим топади.
Ўзбекистон Республикаси ЖПКнинг 454-457, 460, 463, 465-468, 
471-473 моддаларига асосан, суд
Ҳ У К М   Қ И Л А Д И :
Ахмедов Абдулло Абдулатиф ўғли (Aхmedov Abdullo Abdulatif o‘g‘li) Ўзбекистон Республикаси ЖК 241-моддасининг 1-қисмида назарда тутилган жиноятни содир қилганликда айбли деб топилсин.

Ахмедов Абдулло Абдулатиф ўғлига Ўзбекистон Республикаси ЖК 241-моддасининг 1-қисми билан 240 (икки юз қирқ) соат мажбурий жамоат ишлари жазоси тайинлансин.
Мажбурий жамоат ишларини ўташ мумкин бўлган жойлар (объектлар) ва мажбурий жамоат ишларининг тури мазкур жазо ижросини назорат қилувчи органлар томонидан белгилаб берилган жойларда ўташ белгилансин.
Жазонинг ижроси Тошкент шаҳар Олмазор туман ИИО ФМБ Пробация бўлими зиммасига юклатилсин.
Ҳукм қонуний кучга киргач А.Ахмедовга нисбатан қўлланилган муносиб хулқ атворда бўлиш ҳақида тилхат эҳтиёт чораси бекор қилинсин.
Ҳукмдан норози томонлар ҳукм эълон қилинган кундан, судланувчи эса ҳукм нусхасини олган кундан бошлаб йигирма сутка ичида шу суд орқали Тошкент шаҳар судининг жиноят ишлари бўйича судлов ҳайъатига апелляция тартибида шикоят ва протест келтиришга ҳақлидирлар.

Раислик қилувчи

 Ж.Нажимов

Нусхаси аслига тўғри
